
   Каçсерен пахчана эп тухатăп,

Шурă хурăн курса тайăлатăп.

Йăрăс хурăн пӳне,

Санăн ик çивĕте

Эп епле-ха манма пултарайăп?



Шăпчăксем юр юрлаççĕ — тăнлатăп,

Юнашар эсĕ çук — çук ман айăп.

Шăнкăрав сассуна,

Çырла пек тутуна

Эп епле-ха манма пултарайăп?



Каç кăвак чаршавне карнă майăн,

Çăлтăрсем куç хĕсеççĕ нумаййăн.

Сан чĕкеç чĕлхӳне,

Çĕмĕрт пек куçсене

Эп епле-ха манма пултарайăп?



Çутă уйăх шăвать — пĕччен кайăк,

Ман çунан чĕрере пач çук айăп.

Акăш пек ташшуна,

Шăпчăк пек юрруна

Эп епле-ха манма пултарайăп?

  